
O‘zbekiston hududidagi moddiy madaniy meros ob’ektlarining ko‘p qismini arxeologik 

yodgorliklar tashkil qiladi. Arxeologik yodgorliklarni muzeylashtirish hamda ularni zamonaviy 

muzey amaliyotining muhim qismiga aylantirish bugungi kunning dolzarb masalalaridan 

biridir. O‘zbekiston Respublikasi Prezidentining 2022-yil 27-maydagi “Muzeylarda xizmatlar 

sohasini rivojlantirish chora-tadbirlari to‘g‘risida”gi 261-sonli qarorning 8-ilovasida 2023-

2026-yillarda Surxondaryo viloyatidagi Dalvarzintepa yodgorligi, Andijon viloyatidagi 

Mingtepa yodgorligi, Toshkent shahridagi Chilonzor Oqtepa yodgorligi, Samarqand viloyatidagi 

Sherozqal‘a yodgorligi, Qoraqolpog‘iston Respublikasidagi Qo‘yqirilgan qal‘a va Aqchaxon qal‘a 

yodgorliklari, Navoiy viloyatidagi Nur qal‘a yodgorligi, Namangan viloyatidagi Pop 

(Munchoqtepa) yodgorligi, Jizzax viloyatidagi Qaliyatepa yodgorligi, Surxondaryo viloyatidagi 

Qoratepa yodgorligi, Farg‘ona viloyatidagi Quva shahristoni, Buxoro viloyatidagi Poykent 

yodgorligi, Toshkent viloyatidagi Qanqa yodgorliklarini muzeylashtirish masalasi belgilab 

qo‘yilgan [1]. 

Toshkent vohasidagi qadimiy shaharlarning har biri o‘zining betakror tarixiga ega. Bu 

borada Toshkent vohasining qadimiy poytaxti Qanqa diqqatga sazovordir. Vohaning yirik 

savdo-iqtisodiy markazlaridan birining o‘rni hisoblangan mazkur yodgorlik mil. av. III asr 

boshlarida shakllanib, XI asrning oxiriga qadar hayot uzluksiz davom etgan [6, 41]. 

M.Masson Qanqa nomini Avestoda yozilgan “Kangxo” bilan bogʻliqligini taxmin qilgan. 

Lekin keyinchalik Qanqa nomi “Shohnoma”dan kelib chiqqan degan xulosaga kelgan. Xalq 

orasida shahar nomining shoh Qanqa (yoki Anqa) bilan bogʻliqligi haqida afsonalar yurishi 

haqida maʼlumotlar bergan [11, 115]. Xalq orasida yuradigan boshqa ma’lumotlarga koʻra 

Qanqa toponimi “qon” soʻzi bilan bogʻliq boʻlib, “qonli”, “qurbongoh” maʼnolarini anglatadi [5, 

59]. 

Keyingi davr tadqiqotchilari shaharning nomini Kangyuy davlatiga oidligini 

taʼkidlashadi. Qangʻ davlati tarkibida boʻlgan Shoshning birinchi poytaxti shu yerda boʻlgani 

taxmin qilinadi [12, 36]. 

Qadimgi Xitoy yozma manbalarida Bitan (Bityan), Yuni va Xarashkat nomlari bilan tilga 

olinadi. Ayrim arxeologlar Qanqani Skif Antioxiyasi shahri xarobasi deb hisoblashadi. Bu 

shaharga miloddan avvalgi III asrda Yaksart daryosining (hozirgi Sirdaryo) oʻng qirgʻogʻida 

yunon qoʻmondoni Demodam tomonidan asos solingan va shoh Antiox sharafiga nomlangan. 

https://uz.wikipedia.org/wiki/Mixail_Masson
https://uz.wikipedia.org/wiki/Avesto
https://uz.wikipedia.org/wiki/Shohnoma

Oʻrta asrlarda shahar Xarashkat deb nomlanadi. Oʻrta asr tarixchisi Ibn Havqalning 

yozishicha Xarashkat kattaligi boʻyicha Shosh hududidagi Binkatdan keyingi ikkinchi oʻrindagi 

shahar hisoblangan [3, 24]. 

Qanqa to‘g‘ri to‘rtburchak shaklida, umumiy maydoni 200 ga teng bo‘lib, bir necha qator 

mudofaa devori va xandaqlar bilan o‘ralgan, ark, shahriston va raboddan iborat bo‘lgan. 

Shahristonning maydoni 6,5 ga bo‘lib, shimoliy qismida ark (balandligi 40 m) joylashgan. Uning 

atrofi xandaq bilan o‘ralgan. Ark va Shahristonni uch tomondan maydoni 50 gektardan ortiqroq 

Shahriston II o‘rab olgan. Shahristonlarga tashqaridan rabod (maydoni 10 ga) yondashgan. 

Miloddan avvalgi I - milodiy I asrlarda shahar ravnaq topgan. Shahristonlar va rabodda ko‘cha-

ko‘ylar, maydonlar, hovuz va oqar suv tarmoqlari hamda paxsa va yirik xom g‘ishtlardan bino 

qilingan turar-joy qoldiqlari saqlanib qolgan. Qadimdan milodiy I–II-asrlarda zarb etilgan 

kumush va mis tangalar (jumladan, IV–XI asrlarga oid tangalar xazinasi), oltin va qimmatbaho 

toshlardan ishlangan taqinchoqlar, sopol haykalchalar (terrakotalar), ostodon (ossuariy), 

sirlangan va sirlanmagan sopol idishlar, tosh, suyak va metalldan ishlangan qurol va asboblar 

hamda devoriy surat qoldiqlari topilgan. Turli xildagi bunday ashyoviy topilmalar shubhasiz, 

Qanqada temirchilik, kulolchilik, tikuvchilik va hunarmandchilikning boshqa turlari rivoj 

topganidan dalolat beradi. Vayron bo‘lgan shahar, keyinchalik (IX asrda) qayta tiklangan. 

Ark – Xarashket hukmdorining istehkomli qarorgohi bo‘lib, hanuz qariyb 45 m 

balandlikda savlat to‘kib turibdi. Ark hududida serhasham saroy, xo‘jalik xonalari, ibodatxona 

va qamoqxona joylashgan. Qarorgohning shimol tomonida Ohangaron daryosining qadimiy 

irmog‘i – Qorasuv mavj urib oqadi. 20 m chuqurlikda o‘tkazilgan arxeologik qazishmalar 

vaqtida minora va shinakli devor ichkarisi ikki qavat tor yo‘lakli qadimiy qal’a devori topilgan. 

Qal’a devori va arkning shimoliy-sharqiy burchagi bo‘ylab tepaga – darvozaga olib boruvchi 

qiya yo‘lak o‘tgan. Shahriston hududida shahar ibodatxonasi, yirik karvonsaroy, turarjoylar va 

hunarmandlar ustaxonalari qazib ochilgan [4, 119]. Mil.avv. XII asrda Ohangaron daryosi 

o‘zanining o‘zgarishi tufayli suvsiz qolib harobaga aylangan [9, 108]. 

Yodgorlik dastlab, Turkiston arxeologiya havaskorlari to‘garagi a’zosi Ye.T.Smirnov 

(1898) tomonidan o‘ganilgan. Keyinchalik M.E. Masson (1934), so‘ngra Moddiy-madaniyat 

yodgorliklarini muhofaza qilish jamiyati (Q.Abdullayev, F.Hasanov, D.Alimova, 1969–1972), 

1974-yildan O‘zbekiston FA Arxeologiya instituti tomonidan tadqiqot ishlari olib borilgan.  

Shaharda III-IV asrlarda alohida mudofaa devorlari bilan o‘rab olingan uchinchi 

shahriston shakllanadi. VI-VII asrlarda O‘rta Osiyoning ko‘pgina shaharlarida kuzatilgani kabi 

Qanqa maydonining ham keskin qisqarish jarayoni sodir bo‘lib, ichki tomonida mudofaa devori 

bilan o‘rab olingan ikkinchi shahriston vujudga keladi [10, 155]. Natijada VI-VII asrlarda 

shaharning arkdan tashqari alohida mudofaa devorlariga ega bo‘lgan uchala shahristoni to‘liq 

shakllanadi [4]. VII-VIII asrlarda shaharning janubiy qismida kulolchilik ishlab chiqarishi paydo 

bo‘lishi bilan uning rabod qismi ham qaror topadi [2, 84]. 

Shaharning qadimgi va o‘rta asrlar davri savdo va hunarmandchilik ishlab chiqarish 

qismi yodgorlikning janubiy So‘g‘d darvozasidan ichkarida, ko‘cha bo‘ylab ikkinchi shahriston 

mudofaa devoriga qadar taxminan 300 metr masofada joylashgan. Darvoza yaqinida o‘tgan 

asrning 70-yillarida amalga oshirilgan arxeologik qazish ishlari davomida VII-VIII asrlarga oid 

kulolchilik xumdonlari, X-XI asr birinchi yarmiga oid kulolchilik, shishasozlik, suyak, temir, mis 

va boshqa turdagi sakkizga yaqin hunarmandchilik sohalari uchun xizmat qilgan 30 ga yaqin 

xonalar hamda ularda uy-ro‘zg‘or buyumlari, mehnat qurollari, zargarlik buyumlari topib 

o‘rganilgan [8, 99]. 

Ikkinchi shahristonning mudofaa devori yaqinida yodgorlik xarobalari sathiga nisbatan 

7-10 metr pastda joylashgan tekis joy, Yu.F. Buryakovning taxminiga ko‘ra, shahar bozori 

bo‘lgan. Janubiy va g‘arbiy ko‘chalar kesishgan joyda shahar karvonsaroyi (tomonlari 95x95 

m.) o‘rin olgan. Unda 1969–1972 yillarda K.Abdullayev, 1993-1994 yillarda esa 

G.I.Bogomolovlar tomonidan arxeologik qazish ishlari olib borilgan.  

Metallurglar mahallasi va karvonsaroyda R.Z.Ibragimov tomonidan 2008-yilda 

arxeologik qazish ishlari amalga oshirildi. Metallurglar mahallasidagi qazishma (3x3 m.) ishlari 

janubiy darvozadan taxminan yuz metr shimoliy-g‘arbda olib borildi. Qazilmaning asosiy qismi 

2 metr, shimoliy-g‘arbiy qismida esa 1x1 metr joy materikgacha (3,2 m.) qazib tushildi. Uning 

madaniy qatlamlari bo‘sh tuproq, kul qatlami, temir eritish jarayonida hosil bo‘lgan 

toshqotishmalardan iborat. Moddiy topilmalar kulolchilik charxida ishlangan sopol 

idishlarning parchalari, simob ko‘zachalar, tutatqidonlar, boyitilgan temir bo‘laklari, metallarni 

bolg‘alash uchun ishlatilgan tosh va 24 dona yarim yemirilgan mis tangalar nusxalarini tashkil 

etadi. Kulolchilik buyumlari Qovunchi madaniyatidan (Qovunchi II) to X-XI asrlargacha bo‘lgan 

davrlarga oid sopollar majmuasidan iborat. Mis tangalardan III-IV asrlar davri qadimgi Choch, 

VI asr oxirgi choragi-VII asr boshlariga oid Choch hukmdorlari va VII asr ikkinchi yarmi – VIII 

asr boshlariga oid o‘rtasi teshik Xitoy tangalarining nusxalari ajralib turadi [10, 155]. 

2022-yilda OʻzR FA Milliy arxeologiya markazi tomonidan Qanqada kompleks 

ekspeditsiya olib borildi. Qanqa yodgorligida olib borilgan arxeologik izlanishlar davomida 

Toshkent vohasining oʻrta asrlar tarixiga oid yangi maʼlumotlar qoʻlga kiritildi. Jumladan, XI-XII 

asrlar bilan davrlashtirilgan uzunligi 12 metr, kengligi 6.30 m boʻlgan katta zal ochildi. Zalning 

kirish qismi poli pishiq gʻishtlar bilan terilgan boʻlib, yon devorlari qalinligi 1.30 m kenglikda 

ekanligi uning mahobatli inshoot ekanidan dalolat berib turibdi. 

Zalning janubiy-gʻarbiy burchagidagi yon devorlarida ham pishiq gʻisht bilan qoplangan 

maxsus joy qilingan boʻlib, kuchli olov natijasida kuyganligi bu yerda yogʻochdan ishlangan 

peshtoq ham mavjud boʻlganligini koʻrsatadi. Mazkur joyda yongʻin natijasida peshtoqdan 

qulab tushgan yirik yogʻoch qoldiqlari olinib, ularning saqlanganlari sinchiklab oʻrganildi. 

Natijada, yuza qismlari oʻyma naqshlar bilan bezatilgani qayd etildi. 

Qazuv ishlari davomida shuningdek, oʻrta asr qatlamlari ostida ilk oʻrta asrlarga oid 

boʻlgan yana bir yirik inshoot qoldiqlari ochildi. Inshoot Qanqa yodgorligining ilk oʻrta asrlarga 

tegishli ibodatxonasi sharqiy tarafida joylashgan. Shu sababli ushbu yirik qurilish qoldiqlari 

ibodatxona bilan bevosita bogʻliq boʻlishi mumkinligi haqida xulosalar qilishga imkon beradi. 

Qanqa arxeologik ob‘ektida yillar davomida ko‘plab mutaxassislar tomonidan 

arxeologik tadqiqotlar olib borilishi natijasida yodgorlik tarixidan so‘zlovchi bir qator muhim 

faktologik materiallar aniqlangan. Lekin Qanqa arxeologik ob‘ektida topilgan yangi topilmalar 

ushbu yodgorlikning hali o‘rganilmagan jixatlari ko‘p ekanligidan dalolat beradi. 

Keltirilgan dalillardan ko‘rinib turibdiki Qanqa tarixiy ahamiyatga molik juda ham 

noyob yodgorlik. Mazkur yodgorlikni muzeylashtirish mutaxassislar oldida turgan dolzarb 

muammolardan biridir. Muzeylashtirish masalasini innovatsion loyihalar yordamida hal qilish 

maqsadga muvofiqdir. Masalan, yodgorlik tarixi va unda sodir bo‘lgan tarixiy voqealarni muzey 

ko‘rgazma installyatsiyalarini yaratish orqali muzeylashtirish ham mumkin. Bunday loyihalarni 

amalga oshirish arxeologik yodgorliklar salohiyatidan yanada to‘laroq foydalanish 

imkoniyatini beradi. Shu tariqa zamonaviy texnologiyalar yordamida tashrif buyuruvchilar 

arxeologik yodgorliklar tarixi bilan tanishish imkoniyatiga ega bo‘ladilar [8, 99]. 

O‘zbekiston hududidagi ayrim arxeologik yodgorliklar asta-sekin yemirilib, yo‘qolib 

ketmoqda. Buning asosiy sababi ob-havoga chidamsiz bo‘lgan loy, paxsa va xom g‘ishtlardan 

qurilganligi bo‘lsa, ikkinchidan ular ochilgandan keyin saqlash choralari ko‘rilmasligidadir. 

Fikrimizcha bunday holatning oldini olish uchun arxeologik tadqiqotlar sarf-xarajati ro‘yxatiga 

kimyoviy konservatsiya uchun mablag‘lar kiritilishi zarur. 

Mamlakatimiz olimlari tomonidan yodgorliklarni kimyoviy konservatsiya qilish 

usullarining bir necha turlari ishlab chiqilgan. Ixtiro qilingan bu usullar ancha arzon, oddiy va 

samaralidir. Ularni asosida tayyor polimer moddalarni devor sathiga singdirish orqali emas, 

balki ularni dastlabki xomashyosi bo‘lmish monomerlariga organik erituvchi va reaktsiyani 

tezlashtiruvchi katalizatorlar aralashmasini singdirish yotadi. Kimyoviy eritmalar devor ichiga 

maʼlum miqdorda kiritilgandan keyin quyosh nuri va havo harorati taʼsirida tuproq 

zarrachalarini qotiruvchi polimerlar xosil qiladi. Natijada devor yuzidagi paxsalarni qattiqlik 

darajasi va ob-havo faktorlariga chidamliligini keskin oshiruvchi qatlam yuzaga keladi. Bunday 

ishlov berish bilan qotirilgan maydonlarning qattiqligi pishiq g‘ishtlar darajasigacha ko‘tarilishi 

hamda uzoq yillar ob-havo taʼsirida buzilmay turishi isbotlangan [16, 81]. 

Yuqoridagilarni inobatga olgan holda, Qanqa arxeologik yodgorligida quyidagilarni 

amalga oshirish muhim deb hisoblaymiz: 

– arxeologiya obʼekti muhofaza hududini aniq belgilash, malakali mutaxassis va 

ekspertlar jalb etgan holda kompleks tadqiq etish, ayniqsa konservatsiya va restavratsiya 

ishlarini rivojlantirish; 

– yodgorlikdan topilgan osori atiqalarni saqlash hamda namoyish etish uchun barcha 

qulayliklarga ega zamonaviy muzey barpo etish, hududda madaniy turizmni rivojlantirish 

maqsadida turistik marshrut ishlab chiqish, yodgorlik ustini yopish va ochiq osmon ostidagi 

muzey tashkil etish. 

